Cerdd ynghylch yr haint ofnadwy sydd ar anifeiliaid gydag ychydig o eglurhad am amryw flinderoedd echryslon a fu ar ddynion ar ôl y cyffelyb haint a fu ar anifeiliaid o’r blaen, sef clefydon, marwolaeth, newyn, cleddau, ar Grimson Felfed.

1.

Y Cymro mwyn, cais godi os wyt ti yn haeddu heddwch

A deffro i droi drwy gariad dy fwriad i edifeirwch;

Gwêl gaethed y bygythion, rai blinion, sydd o’n blaene

Drwy ddicter Crist ein Meddyg a dychrynedig node;

Ow! Lloeger, dy chwaer hyna’ a’r holl ynysoedd nesa’

A gafodd wasgfa a dalfa dynn;

Yn awr mae cledde’r Iesu a’i fwriad ar i fyny,

Ein cosbi ’Nghymru felly a fyn;

Drwy’n gwledydd fe gaed colled am filoedd o anifeilied

A phawb yn gweled tynged tost;

Rhai heddiw yn iach heb nychu ac yn feirwon cyn yfory,

Fe bair hynny i Gymry gost.

2.

Mae’n hysbys i ysgolheigion hanesion yr hen oesoedd,

Fe fu’r fath rybudd echrys o flaen dyrys drwm flinderoedd;

Bu i’n dyddie gynt yn ddifeth farwoleth ar anifeilied,

O flaen haint a newyn cledde am anwiredde a rodded;

Cyn bod yng Nghymru a Lloeger farwoleth fawr ar lawer

Yr oedd er blinder yr un fath bla;

Gweddïwn ar Dduw santedd heb ddilyn cymin camwedd

Cyn mynd i’r bedd gael diwedd da;

Tost oedd y ffasiwn gledi fod plantas bach yn gweiddi
Heb ddim i’w porthi o’u cledi clir

Ond sugno eu mame meirwon gan faint y newyn creulon

Oedd ar blant gwirion, dyma’r gwir.

3.

Pan ydoedd ym mro Lunden ryw haint neu chwarren chwerw

Nid oedd yno fawr oferedd na chyrredd gwin a chwrw;

Pob gŵr oedd fwya’ anrhydedd o’u mawredd yn gyrff meirwon,

Nid oedd un dyn a’u cladde er maint a fydde o foddion;

Yr oedd yr haint yn gymin na ymgeledde un fam ei phlentyn

Sy anwyla’ ganddyn’ bod ac un,

A’r fam ei hun pan glwyfe ei gŵr priod a’i gadawe,

C(i farw o eisie hithe ei hun;

Pan syrthio dyn yn drymgla’ ni dd(i mo’i ffrind anwyla’

Mwy na’i elyn gwaetha’ i gyd;

Trown ninne at Grist yr Arglwydd (’n dagre o wir garedigrwydd

Rhag ofn i’n Llywydd roi’r un llid.

4.

Nid ydy’r haint annedwydd sy’n ’nynnu i’n gwledydd ninne

Ymysg anifeilied dynion ond arwyddion o anwiredde;

Mae llawer iawn yn pechu wrth dyrru tiroedd taerion

Er cymin sydd i’w cadw a ddwg erw rhyw ddyn gwirion,
Fel Ahab oedd oludog a ddygodd dir cymydog,

Hwnnw oedd rywiog wrth ei raid;

Pan êl i’r farn yn ebrwydd, gwaed Naboth a gydnebydd

Yn dyst i’r Arglwydd, burlwydd blaid;

Bu’r felltith ar ôl hynny yn dilyn ei holl deulu,

Ni ch(i fo er crefu ddim o’r gras;

A’r cŵn wrth dŷ’r dyn truan a ddryllie ei wraig ei hunan

Am ddwyn y winllan lydan las.

5.

Mae pawb yn hyn o fywyd sy â golud yn ei galyn

Ni feder fyw’n ddigonol ddedwyddol heb ddau dyddyn;

Bydd heddiw’r bore yn ffyrnig neu gordeddig ei gred iddyn’,

Os geilw Crist amdano bydd heno heb un ohonyn’;

Ar (l i hwn derfynu am gadw lle dau deulu

Caiff gan yr Iesu ei farnu’n fwy;

Ni feddo er maint ei athrylith yn fwyndeg ond un fendith

A dalith yn lle dwy;

Llawer man oedd unweth yn cadw llety odieth

Mewn da lunieth i dylawd;

Fe aeth hynny yn helynt ryfedd, nid oes mewn amal annedd

Yn byw’n bruddedd ond un brawd.

6.

Mae awydd pawb drwy Gymru i ymledu a byw’n oludog

Ond gwyliwn gael hir gystudd neu gerydd Duw trugarog,
Fel yr hen Israelied gerwin yn nyddie’r Brenin Dafydd

A dr(i oddi wrth Dduw unig i lygredig lid a gwaradwydd;

Bu feirw mewn tri diwrnod heb achos ond am bechod

O flaen Duw’r Drindod, syndod serth,

Ddeg mil a thrigen union (mae’n ole) o’r annuwiolion

Yn gyrff meirwon, cwynion certh;

Os dygwn ni’r fath ffrwythe yr un gyflog sydd am bechode

Eto i ninne, modde maith;

Mae Crist uwchben yn barod, geill roi cyn pen tri diwrnod

I ni yr un dyrnod am ddrwg daith.

7.

Yrŵan cymerwn rybudd o’r haint, annedwydd node,

A rhyw flindere dyrys, modd poenus, sy uwch ein penne;

Ni wiw ddydd Sul weddïo na ddelo mo’r mawr ddialedd

Tra bon ni ddyddie’r wythnos yn aros mewn anwiredd;

Tra galwo’r Tad caredig, bechadur, teimla ychydig

A thro ato, Feddyg, diddig daith;

Considra di yn dy fywyd rhag ofn na chei mo’r ennyd

Pan ddelo munud ange maith;

Os heuwn flode i’n hamser hyd gwyse anghyfiawnder

Cawn fedi meithder dicter Duw,

A’r cwyse hyn yn ddiau yw medd-dod a phuteindra

Neu’r ffordd ofera’ i ddynion fyw.

8.

Nid ar ddim da bydol daearol y mae i ni hyderu

Sydd sothach ddarfodedig flin ysig o flaen Iesu;

Gan Job yn yr hen amseroedd y bu filoedd o anifeilied,

I brofi amynedd hwnnw y rheini yn farw a fwried;

Ond cofio’r geirie cyfion a ddylen ni Gristnogion

Yn lle colledion, greulon gri,

Gan ddwedyd, “Noeth y daethon i drin y byd afradlon

A noeth yn union yr awn ni”;

Am hyn derbyniwn adfyd yn hyn o farwol fywyd

Er mwyn cael llawnfyd mewn gwell lle;

Os trown at Grist Oen graslon fe sbaria ei ddialedd arnon,

Nid oes mor gyfion un ag e. 

haint (pennill 3):  Y pla a drawodd Lundain yn y flwyddyn 1665.

Crimson Felfed.

1.

Y Cymro mwyn cais godi os wyt i’n haeddy heddwch

A deffro i droi drwy gariad dy fwriad i edifeirwch

Gwel gaethed y bygythion rai blinion sydd on blaene,

Drwy ddioder Crist ein meddig a dychrynedig node,

Ow lloeger dy chwaer hyne ar holl ynysoedd nese,

A gafodd wasgfe a dalfe dynn,

Yn awr mae cledde’r Jesu ai fwried ar i fynu,

Ein cosbi nghymru fellu a fynn,

Drwy’n gwledydd fe gaed colled am filoedd o anifeilied

A phawb yn gweled tyngod tosd,

Rhai hedduw’n iach heb nychy ag yn feirwon cyn y fory

Fo baer hyny i gymry gosd.

2.

Mae’n hysbys i ysgolheigion, hanesion yr hen oesoedd

Fe fy’r fath rybydd echrys o flaen dyrys drwm flinderoedd 

Bu yn dyddiau gynt yn ddifeth farwoleth ar anifeilied

O flaen haint a newyn cledde am anwiredded a rodde,

Cun bod ynghymru a lloeger farwoleth fawr ar lawer

Yr oedd er blinder yr un fath bla,

Gweddiwn ar Dduw santedd heb ddilyn cimyn camwedd

Cyn mynd ir bedd gael ddiwedd da,

Tost oedd y ffasiwn galedi fod plantas bach yn gweiddi
Heb ddim iw porthi oi cledi cir,

Ond sygno eu mamau meirwon gan faint yn newyn crelon

Oedd ar blant gwirion dyma’r gwir

3.

Pan ydoedd ymro lunden ruw haint neu chware chwerw

Nid oedd yno fawr oferedd na chyredd gwin a chwrw,

Pob gwr oedd fwya anrhydedd oi mawredd yn gurff meirwon

Nid oedd un dyn ai cladde er maint a fydde o foddion

Yr oedd yr haint yn gimin na ymgeledde un fam ei fflentyn

Su anwyla ganddyn bod ag un

Ar fam i hyn pan glwyfe i gwr priod ai gadawe,

Cae farw o eisio hithe i hyn,

Pan syrthio dyn yn drwmgla ni ddoe moi ffrind anwyla

Mwy nai elyn gwaetha i gid,

Trown ine at Crist yr Arglwydd an dagre o wir gariadigrwydd

Rhag ofn in llowydd roi’r un llid.

4.

Nid ydi’r haint anedwydd su nynu in gwledydd nine

Ymysg anifeilied dynion ond arwyddion o anwiredde,

Mae llawer iawn yn pechu wrth dyru tiroedd taerion,

Er cimin sydd iw cadw a ddwg erw rhuw ddyn gwirion

Fel ahab oedd olydog a ddygodd dir cymydog,

Hwnw oedd rowiog wrth ei raid,

Pan el ir farn yn ebrwydd gwaed naboth a gydnebydd

Yn dyst ir Arglwydd byrlwydd blaid,

By’r felldith ar ol hynu yn dilinei holl deyly,

Ni Chae fo’r creu ddim or gras,

Ar cwm wrth dy’r dyn truan a ddryllie i wraig ei hynan,

Am ddwyn y winllan lydan las.

5.

Mae pawb yn hyn o fowyd su a golyd yn ei galyn

Ni feder fuw’n ddigonol ddedwyddol heb ddae dyddyn

Bydd heddiw’r bore’n ffyrnig neu gardeddig ei gred iddyn

Os geilw Crist am dano bydd heno heb un o hynyn,

Ar ol i hwn derfynu am gadw lle dae deyly,

Ceiff gan yr Jesu i farny’n fwy,

Ni feddo’r maint ei athrylith yn fwyndeg ond un fendith

Allu dilith yn lle dwy,

Llawer man oedd unwaith yn cadw llety odiaith,

Mewn da linieth i dylawd,

Fe aeth hynu’n helynt ryfedd, nid oes mewn amel anedd

Yn buw’n bryddedd ond ei brawd,

6.

Mae awydd pawb drwy gymry i ymledy a buw’n olydog

Ond gwiliwn gael hir gysdydd neu gerydd Duw trugarog

Fel’r hen israelied gerwun yn dyddie’r brenin dafydd,

A droeo oddiwrth Dduw unig i lygredig lid a gwradwydd

Bu feirw mewn tri diwrnod heb achos ond am bechod

O flaen Duw’r drindod syndod serth,

Ddeg mil a thrigian inion mae’n ole or anuwolion

Yn gurff meirwon cwynion wrth

Os dygwn i’r fath ffrwythe’r un gyflog sydd am bechode

Eto i nine modde maith,

Mae Crist uwch ben yn barod geill roi cun pen tri diwrnod

In i’r un dyrnod am ddrwg daith.

7.

Y rwan cymrwn rybydd or haint anedwydd node,

A rhuw flindere dyrys modd poenys su uwch ein pene

Ni wiw ddydd sul weddio na ddelo mor mawr ddialedd

Tra bo ni ddyddiau’r wythnos yn aros mewn anwiredd

Tra galwo’r tad caredig bechadyr teimla y chydig

A thro at do feddig diddig daith,

Considra di’n dy fowyd rhag ofn na chei mor enyd,

Pan ddelo mynyd ange maith.

Os mewn flode’n hamser hyd gwysau anghyfiawnder

Cawn fedi meithder dicder Duw,

Ar cwysau hyn yn ddie[]w meddwdod a ffuteindra,

Neu’r ffordd ofera i ddynion fuw.

8.

Nid ar ddim da bydol daiarol y mae i ni hydery,

Sydd sothech ddarfodedig flin ysig o flaen Jesu,

Gan Job yn’r hen amseroedd y by filoedd o anifeiled

I brofi amynedd hwnw y rheini’n farw a fwried,

Ond cofio’r geiriau cyfion a ddylem ni gristianogion,

Yn lle colledion greylon gri,

Gan ddeydyd noeth y doethon i drin y byd afradlon

A noeth yn inion yr awn i,

Am hyn derbyniwn adfyd yn hyn o farwol fowyd

Er mwyn cael llawnfyd mewn gwell lle,

Os trown at Grist oen graslon y fe a sbaria i ddialedd arno

Nid oes mor gyfion un age. 

H. Jones ai cant

Teitl yr wynebddalen

Yn Gyntaf, Cerdd ynghylch yr haint ofnadwy sydd ar anifeilied gydag ychydig o eglyrhad am amruw flinderoedd echryslon a fy ar ddynion ar ol y cyffelip haint a fy ar nifeiled or blaen sef clefydon marwoleth newyn cledde.

Y testun

Argraffwyd yn yr Amwythig tros Evan Ellis. Nid oes dyddiad ar yr wynebddalen.

